
sþ. 520. Tillaga til þingsályktunar
um skattgreiðslu samvinnufélaga og Eimskipafélags íslands.

Flm.: Jónas Jónsson.

Alþingi ályktar að skora á ríkisstjórnina að undirbúa og leggja fyrir næsta Al-
þingi frv. til laga, þar sem sett verði glögg ákvæði um það, að lögskráð samvinnu-
félög og Eimskipafélag íslands verði undanþegin útsvarsgreiðslu og tekjuskatti.
Báðir aðilar skulu þó greiða lága, lögákveðnu þóknun til sveitarfélaga, þar sem
þessi fyrirtæki eiga heimilisfang, hliðstætt því, sem nú á sér stað um Eimskipa-
félag Íslands. Enn fremur skulu samvinnufélög greiða alla skatta eins og kaup-
menn af tekjum, sem leiðir af skiptum við utanfélagsmenn.

Greinargerð.

Frá því laust eftir 1880 og þar til samvinnulögin voru samþ. 1921. stóðu víða
hér á landi þrálátar deilur um skattskyldu samvinnufélaga. Urðu af þessu tilefni
málaferli milli sveitarstjórna og leiðtoga kaupfélaganna. Eimskipafélaginu farnað-
ist öðruvísi. Þegar það var stofnsett, þótti ástæða til að tryggja því undanþágu frá
útsvari og tekjuskatti. Hefur þessi undanþága síðan verið samþ. þing eftir þing.
Hefur þjóðin vanizt við að líta svo á, að Eimskipafélagið ætti að vera skattfrjálst.
ÞÓ eru í því efni tvær undantekningar. Eimskipafélagið flytur á ári hverju til-
tekna tölu manna ókeypis milli íslands og útlanda, auk þess sem það greiðir tak-
markaða upphæð vegna sérstakra þarfa í bæjarsjóð Reykjavíkur, þar sem félagið
hefur lögheimili.

Aðstaða samvinnufélaganna í skattamálum hefur orðið öllu óhægari en Eim-
skipafélags Íslands. Um allmörg ár, eftir að samvinnulöggjöfin var sett 1921, var
farið eftir anda og bókstaf laganna. Félögin greiddu til þarfa þeirra bæjar- eða
hreppsfélaga, þar sem þau störfuðu, lágt tiltekið hundraðsgjald af fasteignamati
þeirra húseigna, sem félagið notaði við starfrækslu sína. Þessi skattur fól' að því
leyti eftir stærð félagsins, að hann var bundinn við fasteignir þær, sem nota þurfti
við verzlunarreksturinn. En sjálfur skatturinn var miðaður við það, að félagið nyti
góðs af götulagningum, götuljósum og lögregluvernd, sem yfirleitt er kostað með
útsvörum í verzlunarstöðum. En þegar frá leið, fóru að heyrast hávær ar kröfur Í
bæjum um, að ekki yrði hjá því komizt að leggja útsvör á verzlun félagsmanna við
þeirra eigið fyrirtæki. Hafa þessar kröfur farið vaxandi, eftir því sem stærri byrðar
hafa verið lagðar á bæjarfélögin. ÞÓ keyrði fyrst um þverbak í þessu efni á árinu
1941-42. Þjóðstjórnin, sem þá sat að völdum, setti allmikla löggjöf um skattheimtu
af svokölluðum stríðsgróða. Var þá litið svo á, að félagsmannaskipti í kaupfélög-
um gætu fallið undir stríðsgróðaákvæðið. Með þessari lagabreytingu var algerlega
kippt fótum undan þeirri réttarvernd, sem samvinnufélögunum var veitt 1921. Af
hálfu ríkisstjórnarinnar virðast tveir af ráðherrunum, Ólafur Thors og Eysteinn

1



Jónsson, aðallega hafa tekið þátt í þessu samkomulagi. Gekk það síðan umræðu-
og athugasemdalítið gegnum báðar deildir Alþingis.

Aðstaða Eimskipafélags Íslands breyttist ekki við þessa skattalagabyltingu.
Það hélt óskertri skattaundanþágu sinni. Vm þessar mundir hafði það í þjónustu
srrmi leigu skip frá stjórn Bandaríkjanna. Félagið tapaði yfirleitt á sínum eigin
skipum, sem voru lítil og háð íslenzkri dýrtíð. Hins vegar græddi félagið stórvægi-
lega á erlendu skipunum, því að útgerðarkostnaður þeirra miðaðist við dýrtíð
Bandaríkjanna, sem var miklu minni en á Íslandi. Varð þessi óvenjulegi og óvænti
gróði ca. 25 milljónir króna. Ef skattalögin frá 1941-1942 hefðu náð til Eimskipa-
félagsins ú þessum árum, hefði gróðinn svo að segja allur runnið í sköttum til
bæjarsjóðs og ríkissjóðs.

Samvinnufélögin höfðu ú þessum árum geysimikla veltu, því að þau fluttu til
landsins meira en helming allrar þeirrar matvöru, sem notuð var í landinu. En
þau söfnuðu tiltölulega litlum sjóðum, af því að skattstiginn var afarerfiður, eink-
um it stóru félögunum og Sambandinu. Varð niðurstaðan þess vegna sú, að Sam-
bandið endurgreiddi sem allra mest tekjuafgang til kaupfélaganna, en félögin til
einstaklinga, sem voru félagsmenn. Þrátt fyrir þessa útborgun varð Kaupfélag Ey-
firðinga eitt árið að greiða nálega aoo þús. kr. í stríðsgróðaskatt af viðskiptum fé-
lagsmanna og sum önnur stærri félögin um 100 þús. krónur. Vegna sérstöðu sinnar
gat Eimskipafélagið búið sig undir að leysa af hendi erfið verkefni þegar stríðinu
lauk, án þess að taka mjög mikið fé að láni. Kaupfélögin höfðu hins vegar borgað
í skatta og endurgreitt til félagsmanna fjárhæðir, sem hefðu átt að standa sem fram-
farasjóðir í félögunum og Sambandinu, þegar nýjar framkvæmdir gátu hafizt eftir
Dð stríðinu lauk.

Þegar það vitnaðist, að Eimskipafélagið hefði safnað í framkvæmdasjóð ca.
25 milljónum króna, sló óhug á flesta landsmenn. Gróðinn var óvenjulegur hér á
landi, og í fyrstu lá við, að menn yrðu hræddir við þessar mörgu milljónir og
fengju samvizkuhit af því, að til skyldi vera svo auðugt fyrirtæki á íslandi. En
þegar betur var að gáð, sættu menn sig við orðinn hlut. Gróðinn var allur af er-
lendum leigu skipum. Ef Eimskip hefði haft nægan heimafcnginn skipastól og búið
við þá dýrtíð, sem var í landinu, mundi félagið ekki hafa safnað neinum fram-
kvæmdasjóði á stríðsárunum. Það hafði tapað nokkrum beztu skipum sínum, og
vátryggingargjöldin voru svo lág, að mikið vantaði á, að fyrir það fé væri hægt að
endurbyggja hin sokknu skip. Án þessa einkennilega stríðsgróða fyrir erlendu leigu-
skipin er ekki annað sýnilegt en að Eimskipafélagið hefði á fyrstu friðarárunum
orðið að hætta siglingum milli landa, nema ef lagt hefði verið út í að búa nær ein-
göngu við erlend leiguskip. Mönnum hefði þá orðið ljóst, að skattakerfi landsins
er í verulegu ólagi, ef fyrirtæki eins og Eimskipafélagið hefðu liðazt sundur undir
skaUabyrðinni til ríkis og bæja. Þegar til þess kom, að ríkið stækkaði strand skipa-
flota sinn með þrem nýjum skipum, þá var ekkert handbært fé í ríkissjóði, heldur
varð að taka lán til þessara framkvæmda. Má þess vegna geta sér til, að sá gróði,
sem varð á Ameríkuskipunum. mundi hafa orðið að eyðslueyri í ríkissjóði og bæj-
arsjóði Reykjavíkur og ekki orðið handbær til skipakaupa, eins og varð í höndum
Eimskipafélagsins. Nú hefur félagið í smíðum fjögur mjög stór og fullkomin skip,
aðallega til flutninga. Verður kælitækni í þessum skipum svo öflug, að þau geta
flutt frystan fisk til fjarlægustu landa í hitabeltinu, hvað þá til nálægra landa. Jafn-
framt hefur Eimskipafélagið getað stutt Flugfélag Íslands með miklu fjármagni án
lántöku til að kaupa margar og stórar flugvélar til mannflutninga innanlands og
til útlanda. Í byrjun friðaráranna er svo ástatt með samgöngumálin. að ríkið hefur
til sinna þarfa þrjú nýfengin skip, öll keypt fyrir lánsfé, af því að stríðsgróði ríkis-
sjóðs fór allur í daglega eyðslu. Hins vegar er hinn nýi skipastöll Eimskipafélags-
ins og mikið af loftflota Flugfélagsins keypt án lántöku með fjármagni, sem fyrir
eins konar slys í fjármálastjórninni lenti utan við skattheimtukerfið og varð hand-

bært til að tryggja nauðsynlegustu samgöngubætur nútímans, bæði með fólk og
vörur milli Íslands og útlanda.

Meðan stóð á stríðinu, gat Sambandið og einstök samvinnufélög ekki hafizt
handa með nauðsynlega nýsköpun í verklegum og félagslegum framkvæmdum,
sambærilega við skipa- og flugvélakaup Eimskipafélagsins. En þegar friður val'
kominn á, biðu ótal verkefni eftir þVÍ, að samvinnufélögin gætu ráðið bót á þess-
um vanda, bæði fyrir félagsmenn sína, sem eru meira en helmingur landsmanna,
og fyrir þjóðina alla, en þá kom það i ljós, sem löggjöfunum hefði átt að vera ljóst,
þegar um skattamálin var fjallað 1941-1942, að samvinnufélögin hafa ekki fengið
leyfi til að spara af tekjum sínum á stríðsárunum nema tiltölulega litlar upphæðir.
Sambandið sýndi á mjög áberandi hátt vilja sinn í þessu efni, með því að leitast
við að fá félagsmenn í kaupfélögunum um land allt til að leggja fram fé í fram-
kvæmdasjóð Sambandsins. Þetta bar að vísu nokkurn árangur, en gat aldrei jafn-
azt við það, ef félögin hefðu fengið að leggja til hliðar af tekjtím sinum á stríðs-
árunum. Sambandið hefur nú viðbúnað um skipakaup. algerlega íslenzka verzlun
með olíu, eflingu iðjuveranna á Akureyri, svo að unnt verði að vinna úr sem mestu
af Íslenzkri ull og skinnum. Þá hefur Sambandið hug á að láta mala kornið, sem
notað er Í landinu, Í Íslenzkri rnyllu, og tryggja þannig vörugæði hinnar stærstu
neyzluvöru. Menn geta sagt, að íslenzku samvinnufélögin geti tekið lán til þessara
framkvæmda, en bæði er það, að lán munu ekki liggja á lausu Í náinni framtíð,
hvorki hér á landi né erlendis, og auk þess er vafasamt, hversu fara mun um mörg
þau fyrirtæki, sem nú hefur verið stofnað til með stórfelldum lántökum, og el'
ekki auðvelt að spá um, hversu afkoma þeirra verður trygg, þegar byggt er á
ótraustum grundvelli.

Það misstigna spor, sem stigið var í skattamálum samvinnufélaganna 1941--
J 942, virðist ætla að leiða til mikilla erfiðleika, enda er þess að vænta, því að lög-
gjöfin um gróðaskatt á viðskipti félagsmanna við þeirra eigin félög er einhver
háskalegasta meinloka, sem til er í allri hinni öskípulegu og óheppilegu skatta-
löggjöf landsins.

Til þess að geta fyllilega áttað sig á kjarna þessa máls, þarf að líta til haka
um heillar aldar skeið, til upphafsmanna kaupfélagsstefnunnar í Hochdale í Eng-
landi. Hinir nafntoguðu 28 vefarar, sem opnuðu fyrstu kaupfélagsbúð í nútíma-
stíl laust fyrir jól 1844, gerðu nýja uppgötvun Í viðskiptamálum heimsins. Þeir
sýndu, að með tilteknu skipulagi mætti gera dreifingu vorunnar Í þjóðfélaginu að
réttlætismáli, en láta verzlun þá, sem framkvæmd var á þennan veg, hætta að vera
atvinnu- og gróðaveg. Þeir ásettu sér að láta verzlun sina að ytri sýn líkjast verzlun
kaupmanna, sem starfa til að ávinna sér persónulegan gróða. Þeir ákváðu að haga
búðum sínum og daglegum rekstri eins og kaupmenn og fylgja verðlagi þeirra á
hverjum tíma. Um áramót gerir kaupmaðurinn og kaupfélagið reikningsskil. Báðir
aðilar verða að greiða öll dagleg útgjöld við verzlunarreksturinn, Kaupmaðurinn,
kaupíélagsstjórínn og allt þeirra nauðsynlega starfsfólk hefur fengið umsamin laun,
eins og þau gerast á þeim stað og á þeim tíma. En þegar lokið er þessum reiknings-
skilum, kemur Í ljós, að eftir er hjá kaupmönnum allmikil fjárhæð, sem kallast
gróði og er persónuleg eign hans. Ef velta kaupfélagsins er álíka stór og viðskipti
kaupmannsins, má gera ráð fyrir, að þar sé líka afgangs jafnhá upphæð og gróði
kaupmannsins. Þessi fjárhæð heitir á máli samvinnufélaganna tekjuafgangur. Sú
fjárhæð er ekki eign kaupfélagsstjórans, ekki eign kaupfélagsins, heldur er það
ofborgað fé, sem allir félagsmenn eiga inni Í kaupfélaginu frá ársviðskiptum. Segj-
um, að gróði kaupmannsins hafi verið 300 þús. kr. og tekjuafgangur félagsins jafn-
há upphæð. Segjum, að félagsmenn hafi verið 3000. Nú skiptast þessi þrjá hundruð
þúsund krónur milli félagsmanna eftir magni viðskiptanna. En til að gera dæmið
einfaldara, má hugsa sér, að upphæðinni væri skipt í 3000 jafna hluti, og er þá eign
hvers félagsmanns 100 kr. Má nú sjá, jafnvel við lauslegustu athugun, að ef lagður

er hækkandi gróðaskattur á háðar fjárhæðirnar, þá kemur fram augljóst ranglæti.
Hver smáeign hinna 3000 félagsmanna verður tiltölulega fyrir jafnmiklum frádrætti
í skatti og jafnstór upphæð í hinum mikla gróða kaupmannsins. En þar að auki er
eign kaupmannsins annars eðlis en geymslufé félagsmanna í kaupfélagi. Kaupmað-
urinn hefur fengið gróða sinn af skiptum við mörg þúsund menn, sem verzlað hafa
í búð hans. Gróði kaupmannsins er aðfluttur frú öðrum í sambandi við skipulag
vcrzlunarinnar. En 100 kr. hlutur félagsmannsins er ekki fenginn með skiptum við
nokkurn annan mann, heldur er þessi fjárhæð ofhorguð upphæð frá honum sjálf-
nm, fé, sem hefur legið nokkrar vikur eða mánuði í eins konar geymslu í kaupfé-
laginu. Tekjuafgangur af félagsmannaskiptum í kaupfélagi er þess vegna gerölikur
gróða kaupmannsins, og með öllu hugsunarrangt að skatta tekjuafgang, sem
myndast af skiptum félagsmanna við þeirra eigið félag, eins og gróða einstakra
manna í einkafyrirtækjum. Tekjuafgangurinn er bráðabirgðageymslufé margra
einstaklinga, séreign þeirra, hluti af áðurfengnum tekjum þeirra. Tekjuafgangur
félagsmanna Í þeirra eigin kaupfélagi er jafnfjarlægur gróða einstakra manna
og austrið er langt frá vestrinu.

Víkjum nú aftur að uppruna kaupfélaganna Í Rochdale fyrir rúmlega hundrað
árum. Fyrir félagsmönnum vakti að leggja til hliðar af tekjum hvers félagsmanns
þá upphæð, sem annars mundi hafa skapað ákveðið gróðamagn í eigu einhverra
kaupmanna. Með þessu samsafnaða geymslufé ætluðu vefararnir að gerbreyta kjör-
um mannkynsins til betri vegar. Þeir ætluðu að skipta tekjuafganginum í tvennt,
eftir samkomulagi á hverjum stað. Nokkurn hluta tekjuafgangsins ætluðu þeir að
greiða aftur til félagsmanna, svo að þeir gætu bætt lífskjör sín og sinna. Fjárhæð
hvers félagsmanns miðaðist við verzlunarmagn hans í félaginu það ár. Hér var um
að ræða geymslufé, og allir vissu, hvað hverjum félagsmanni bar í hans hlut. En
nokkurn hluta tekjuafgangsins ætluðu vefararnir að láta verða eftir í félaginu undir
ýmsum formum, í þVÍ, sem nú mætti kalla framkvæmdasjóð. Fyrir það fé átti fé-
lagið að kaupa lönd og lóðir, skip og vagna, reisa verksmiðjur og hús handa félags-
mönnum o. s. frv. Hér var um að ræða nýja og glæsilega hugsun. Hún byggðist
ekki ti. þYÍ, að efnaminni stéttirnar gerðu blóðuga byltingu og herhlaup á hendur
þeim, sem áttu séreign, sem um munaði. Samvinnuforkólfarnir í Rochdale létu
þá dauðu grafa sína dauðu. Þeir réðust ekki á eignir annarra. En þeir byrjuðu nýtt
skipulag, þar sem það fjármagn, sem annars myndar gróða einstakra manna af
verzlun, hverfur að sumu leyti beint í sjóð sinna réttu eigenda, en rennur að öðru
leyti til sameiginlegra þarfa til almennra umbóta á kjörum fólks, sem annars yrði
að njóta mikillar fyrirgreiðslu af sköttum almennings.

Ég vil nefna tvö dæmi af ótal mörgum, sem sýna, svo að ekki verður á móti
mælt, hina þjóðhagsbætandi starfsemi sanlvinnufélaganna, af þvi að þau gera tvennt
í senn: bæta fjárhag efnaminni stéttanna með því að skila þeim árlega nokkru af
fé því, sem annars myndaði verzlunargróða einstakra manna, og þá ekki síður að
hrinda áleiðis almennum framkvæmdum til menningarbóta í landinu. Ég vil fyrst
víkja að gistihúsmálinu. A öllu landinu eru ekki til nema tvö gistihús, sem þola
samanburð við erlend fyrirtæki af sama tagi. Það eru Hótel Borg og Hótel Kea, Hótel
Borg varð til fyrir hugsjón, dirfsku og þjóðrælmi eins áhugamanns, Jóhannesar
Jósefssonar. Hótel Kea á Akureyri er byggt fyrir brot af tekjuafgangi félagsmanna
í Kaupfélagi Eyfirðinga. Alls staðar annars staðar hefur skort fé og heppilega að-
stöðu til að koma á fót viðunandi gistihúsum. Einstaklingsframtakið telur sér ekki
fært að ráða fram úr þessu vandamáli. Kaupfélögin geta fremur öllum öðrum aðil-
nm Í landinu reist og starfrækt góð gistihús, ef þau fá að nota tekjuafgang af verzl-
un félagsmanna til annars en að greiða skatta. Eitt af yngstu og stærstu kaupfélög-
um landsins er félagið á Selfossi. Það hefur komið á stórverzlun við Ölfusárbrú,
skipulagt samgöngur um allt Suðurland og frá Selfossi til Reykjavíkur og hefur í því
skyni um 40 bifreiðar til þessara flutninga. Það hefur stofnað og starfrækt eina
stóra verkstæðið á landinu, sem er miðað við þarfir sveitamanna um aðgerð á bú-

vélum. Félagið hefur auk þess komið á fót bezta ullarþvottahúsi, sem hér er til,
harizt með góðum árangri fyrir hafnargerð í Þorlákshöfn, eignazt jarðhita í Laug-
ardælum og er nú að framkvæma hitaveitu þaðan fyrir Selfosskauptún. Þessi dæmi
eru nefnd af handahófi til að sýna, að kaupfélögin eru sístarfandi með frjálsri
samhjálp borgaranna að því að bæta kjör fólksins og auka menningu þess. Nú er
samvinnufélag við hverja höfn á Íslandi, og alls staðar eru félagsmenn að leita
eftir tækifærum til að lyfta landi og þjóð með heppilegum félagsframkvæmdum.
Það má segja, að það sé rík þjóð, sem telur sig hafa efni á að lama samvinnufélögin
með skattalöggjöf, sem er hæði ranglát og byggð á algerðri vanþekkingu á eðli
málsins.

Með tillögu þessari er gert ráð fyrir, að ríkisstjórnin leggi fyrir næsta Alþingi
frv., þar sem sett verði glögg og réttlát ákvæði um aðstöðu Eimskipafélgs íslands
og lögskráðra samvinnufélaga til skatta til ríkis og bæja. Með þeirri löggjöf yrði
varanlega fastákveðið, að Eimskipafélagið byggi framvegis við þann rétt, sem það
hefur nú, að því tilskildu, að hluthafar fái aldrei meira en 4% af hlutafé sínu.
Jafnframt yrði ákveðið, að samvinnufélög greiddu hvorki útsvör né tekjuskatt af
skiptum félagsmanna við þeirra eigið félag. Aftur á móti skyldu samvinnufélögin
greiða tiltölulega sömu gjöld af utanfélagsmannaverzlun og kaupmenn og auk þess
skatt af fasteignum, sem félögin nota við starfrækslu sína, og væri upphæð þess
skatts svipuð og ákveðið var um þetta efni í löggjöf frá 1921.

Þing og þjóð hefur viðurkennt síðan Eimskipafélag íslands var stofnað, að
starfssvið þess væri með þeim hætti, að ekki borgaði sig fyrir þjóðfélagið að
leggja á það venjulega skatta. Hafa hér að framan verið leidd rök að því, að þetta
væri rétt skoðun. Það er meira að segja vafasamt, hvort nokkurn tíma verður
hægt að hafa stærstu fjármálafyrirtæld landsins háð almennri skattalöggjöf; heldur
verði þar að koma til greina sérstök löggjöf, sem takmarkar skattinn með nánari
fyrirmælum. En þegar kemur að samvinnufélögum, þá má segja, að aðstaða þeirra
sé enn sterkari i þessu máli. Hvergi nema hér á landi munu venjuleg skipafélög
vera undanþegin almennri skattgreiðslu, þó að það hafi þótt nauðsynlegt hér á
landi. Aftur á móti er sérstaða samvinnufélaganna í skattamálum viðurkennd Í
öllum frjálsum löndum. Var það einnig gert hér á landi, og sérstaklega viðurkennt
af Alþingi 1921. En þegar samvinnufélög og gróðafyrirtæki einstaklinga voru
sett á sama bekk með samkomulagi í þjóðstjórninni 1941--1942, var skarð brotið
í varnir samvinnufélaganna, og má segja, að þau séu nú að kalla réttlaus í þess-
um efnum. Sást það glögglega, þegar veltuskaUurinn kom til sögunnar litlu síðar,
að hugmyndir manna um þetta efni voru algerlega komnar á ringulreið. Ef svo
verður haldið áfram stefnunni, má búast við, að samvinnufélögin hér á landi
breytist aftur í það horf að dreifa matvöru til félagsmanna með litlum tilkostnaði,
en geti ekki sinnt hugsjónastarfi sínu eins og stefnan var mótuð af hinum ensku
upphafsmönnum hreyfingarinnar. Væri það vafasöm búmennska af þjóðfélaginu
að beitasamvinnufélögin hér á landi rangsleitni, sem ekki á sér stað í öðrum
menntalöndum, til þess að svipta þau afli og orku við að standa með. frjálsri
samhjálp fyrir þjóðnýtum framförum.

Hlutur samvinnufélaganna hefur mjög verið borinn fyrir borð í skattamálum
í samanburði við Eimskipafélagið. Hefur eðli málsins ekki verið skýrt nógu ljós-
lega fyrir þjóð og þingi. Hver sá maður, sem athugar gaumgæfilega eðli tekjuaf-
gangsins í kaupfélagi. hlýtur að komast að þeirri niðurstöðu, að það fé er ekki
skatthæft fremur en sjúkrahús, skólar eða kirkjur. Kaupfélögin eru ekki atvinnu-
fyrirtæki í eiginlegum skilningi, heldur menningarstofnanir. Félagsmenn í sam-
vinnufélögum verða vitaskuld að bera byrðar þjóðfélagsins eins og aðrir menn,
en viðskipti félagsmanna við eigið félag eru ekki sjálfstæður atvinnurekstur, heldur
gagnkvæm samhjálp og menningarstarfsemi.

Þess er vænzt, að eðlilegt þyki, að ríkisstjórnin beiti sér fyrir þessu máli á þann
veg, sem ráð er gert fyrir í þessari tillögu. En ef það bregzt, sem tæplega er rétt

að gera ráð fyrir, verða samvinnumenn um allt land að hefjast handa og fylgja
eftir við þingfulltrúa sína, að þeir hefji baráttu fyrir réttlátri lausn þessa máls.
Eimskipafélag íslands hefur fengið rétt sinn tryggðan á þessum, vettvangi, af því að
fylgismenn þess hafa jafnan verið á verði um hag og afkomu félagsins. A síðari
árum er ekki hægt að segja, að gætt hafi nægilega vakandi áhuga i samvinnufélög-
unum fyrir því, að réttur þeirra væri tryggður. Nú er svo komið, að ekki er lengur
unnt að halda að sér höndum. Samvinnumenn verða að byggja varnir sínar að
nýju á þeim grundvelli, sem lagður var á Alþingi 1921. Síðan þarf að ræða og rita
um málið og loks að gera hiklaust kröfu til þingmanna, sem kosnir eru í héruðum,
þar sem samvinnustefnan hefur mikið gengi, að þeir beiti sér einhuga fyrir því
að endurheimta rétt samvinnufélaga, sem var brotinn með skattalöggjöfinni frú
1941-1942, og hætta ekki þeirri sókn fyrr en samvinnufélögin og Eimskipafélag
Íslands hafa bæði fengið rétt sinn fulltryggðan, eins og gert er ráð fyrir í þessari
tillögu.

